
 

 

 

 

 

 

 

Markaðspunktar í dag:  

 Verðbólguspá: Lítil lækkun VNV í janúar 

 

Verðbólguspá: Lítil lækkun VNV í janúar 

Greiningardeild spáir 0,1% lækkun vísitölu neysluverðs (VNV) í janúar. Þrátt fyrir að um sé að ræða 

útsölumánuð er ýmislegt annað sem má tína til sem vegur upp á móti verðlagslækkunum. Helst ber að 

nefna gríðarlegar hækkanir á eldsneytisverði og skatta- og gjaldskrárhækkanir hins opinbera. Einnig er 

útlit fyrir að matvara hækki nokkuð í mánuðinum. Gangi spáin eftir mun 12 mánaða verðbólga mælast 

6,2% í janúar. Mikil óvissa ríkir um verðbólguhorfur, en flest bendir til þess að umtalsverð hækkun sé í 

pípunum á næstu mánuðum.  

 

Samkvæmt bráðabirgðaspá gerum við ráð fyrir 1% hækkun í febrúar og einnig í mars en 

mánaðartakturinn mun svo lækka niður fyrir 6% í apríl. 

 

 
 

Helstu atriði í janúarspánni: 

 

 Útsöluáhrifin sterk. Líkt og tíðkast hefur þá er janúar mikill útsölumánuður og vel flestar útsölur 

voru komnar af stað þegar verðmæling Hagstofunnar fór fram í síðustu viku. Áhrifin hafa verið 

óvenju sterk síðustu tvö ár (ef miðað er við reynslu áranna þar á undan) og við teljum flest benda 

til að svo verði áfram. Áhrif í janúar: -0,9% 

 

 Flugfargjöld lækka. Við gerum ráð fyrir nokkuð sterkum áhrifum af lækkandi flugfargjöldum og að 

hækkunin í desember gangi tilbaka, og rúmlega það. Síðustu þrjú ár hefur liðurinn haft 0,15-0,16% 

áhrif til lækkunar VNV. Áhrif í janúar: -0,15% 

 

 Ríkið sér um sína. Líkt og hefð er nú fyrir hækka álögur á eldsneyti og áfengi í janúar og að hluta 

til í febrúar. Áhrif í janúar: +0,2% (þar af bensín 0,1%, sjá umfjöllun um heildaráhrif eldsneytis 

fyrir neðan) 

 Sveitarfélögin elta. Til viðbótar við ríkið þá hækka sveitarfélögin gjarnan verðskrár sínar í janúar. 

Mikil óvissa er hins vegar um hversu sterk áhrifin af slíkum hækkunum verða en gera má ráð fyrir 

þau verði svipuð og síðustu ár þrátt fyrir að einstaka sveitarfélög hafi gengið skrefinu lengra (sbr. 

leikskólagjöld í Reykjavík og Kópavogi sem hækkuðu umfram hækkun á almennu verðlagi). Yfir 

línuna gerum við ráð fyrir að sveitarfélögin hækki verðskrár í takt við hækkun VNV á síðasta ári. 

Áhrif í janúar: +0,15% 

 

 Eldsneytisverð rýkur upp. Um 10% hækkun á heimsmarkaðsverði, hærri álögur ríkisins og 

hækkun dollars hafa leitt til þess að eldsneytislítrinn hér innanlands hefur hækkað um 12,5 kr frá 

því í desember. Áhrif liðarins í heild í janúar: +0,3% 

 

 Matvöruverð hækkar. Líkt og sjá má á mynd hér fyrir neðan hækkar liðurinn matur og 

drykkjarvörur jafnan í janúar. Ástæða er til að ætla að svipað verði uppi á teningnum í janúar þar 

sem krónan hefur veikst upp á síðkastið. Þó hefur ekki verið tilkynnt um hækkanir á mjólkurvörum 

enn sem komið er (væntanlega í lok þessa mánaðar) og gerum við því ráð fyrir eilítið mildari 

áhrifum liðarins á VNV.  Áhrif í janúar: +0,15%  

 

 Húsnæðisliðurinn hækkar. Fasteignaverð á höfuðborgarsvæðinu hækkaði um 0,9% í janúar 

samkvæmt tölum Fasteignamats ríkisins. Þessi tala er þó ekki skýr vísbending um hvað koma skal 

þar sem Hagstofan tekur meðaltalsbreytingu síðustu þriggja mánaða á landinu öllu inn í mat sitt á 

liðnum. Því þarf mat FMR ekki að endurspegla liðinn í VNV, en flest bendir þó til að liðurinn muni 

hækka á næstu misserum. Áhrif í janúar: +0,1% 

 

 

 
 

Bráðabirgðaspá næstu mánaða: 

Að mati greiningardeildar er útlit fyrir að 12 mánaða verðbólga haldist áfram há. Tólf mánaða takturinn fer 

úr 5,3% í desember upp í 6,2% í janúar. Ársverðbólgan mun ekki taka að lækka að ráði fyrr en í 

aprílmánuði gangi spáin eftir. 

 

 Febrúar: 1%, útsöluáhrif ganga að hluta til baka (+0,45%) og flugfargjöld hækka einnig (+0,1). 

Einnig má gera ráð fyrir að mjólkurafurðir hækki og sömu sögu má segja um eldsneytisverð. Búast 

má við árstíðarbundnum hækkunum á símaþjónustu, tómstundum og menningu svo dæmi séu 

tekin. Húsnæði hækkar en viðhald og viðgerðir á húsnæði lækkar lítillega. 

 

 Mars: 1%, útsöluáhrif ganga að fullu til baka (+0,45%). Húsnæðisliðurinn hækkar áfram en 

flugfargjöld lækka lítillega. Árstíðarbundnar hækkanir ásamt áhrifum af veikara gengi krónunnar 

koma fram í verðlagi. 

 

 Apríl: 0,5%, flugfargjöld hækka alla jafna í kringum páska og gætir því áhrifa vegna þeirra í 

aprílspánni. Aukin umsvif á fasteignamarkaði og hækkandi íbúðaverð munu áfram styðja við 

hækkun húsnæðisliðar.  

 

 
 

 

 

 

Fyrirvari  

Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar 

þær eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við 

markaðsviðskipti Arion banka eða ráðgjafa áður en gengið er frá viðskiptum sem byggja á þessum markaðspunktum. Arion banki hf. og 

starfsmenn félagsins taka ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum  sendist á netfangið greiningardeild@arionbanki.is 

